
Góðir kirkjugestir, kæru Sléttuhreppingar 

Ég þakka fyrir að mega deila hugleiðingum mínum og minningum með ykkur.  

Mannkynssagan greinir frá fólki sem hefur ferðast um ótrúlegar vegalengdir á flótta undan 

ofsóknum eða í leit að betra lífi, betri landkostum, meira landrými. Biblían segir okkur af 

herleiðingu Gyðinga til Babýlon og ferð þeirra til baka til landsins síns, Ísrael. Gyðingar voru 

enn gerðir útlægir úr landi sínu á 7. öld. Þeir dreifðust víða, aðallega um Evrópu en héldu 

saman og varðveittu siði sína, þótt þeir ættu lítt afturkvæmt fyrr en á vorum tímum.  

Hinir miklu fólksflutningar fimmtu aldar, er Germanir lögðu undir sig Rómaveldi, höfðu 

afdrifaríkar afleiðingar fyrir álfuna okkar, Evrópu. Fólksflutningarnir kostuðu fall stórveldis, 

mikils menningarríkis, en þeir urðu jafnframt undirstaða menningar vorra tíma. Enn þrengdi 

að germönsku ættbálkunum í norðurhluta álfunnar á 9. öld. Það leiddi til friðsamra 

landvinninga á ónuminni eyjunni okkar sem nefndist Ísland. Landnámsmennirnir, 

frumbyggjar Íslands, gátu dreifst um landið uns það var fullbyggt á um það bil 60 árum.  

Hvað þýddi að landið væri fullbyggt er um 50 þúsund manns hafði sest hér að? 

Atvinnuhættirnir, kvikfjárrækt, og veiði í ám, vötnum og hafinu umhverfis landið, takmarkaði 

fjöldann langt fram eftir 19. öld. Stundum var náttúran grimm. Undir lok 18. aldar náði 

mannfjöldinn ekki 40 þúsundum sökum eldgosa og harðinda. Á síðari hluta 19. aldar þrengdi 

aftur að, veðurfar var kalt og hafís lá við land. Aftur hófust þjóðflutningar, nú vestur um haf. 

Öll höfum við heyrt og lesið um líf fólksins í þeim vistaskiptum, söknuðinn, sögurnar og 

virðingu fyrir gamla landinu.  

Vestfirðingar höfðu gjöfulan sjóinn þótt lending væru oft erfið og gæftir misjafnar. Í upphafi 

20. aldar hófst vélvæðingin mikla sem breytti atvinnuháttum þjóðarinnar. Hornstrendingar 

nutu í fyrstu mjög góðs af henni. Aðalvíkingar eignuðust snemma vélknúna báta þótt fátt 

væri um góðar hafnir. Og á Hesteyri varð blómleg byggð með hvalveiðistöð og síðar 

síldarstöð. Mannlífið á Hesteyri var auðugt, þar var skóli þar sem reikningur var kenndur 

betur en víða annars staðar, þar var kirkjan sem Norðmenn gáfu, og þar var læknisþjónusta. 

Hvernig gat þetta horfið á innan við mannsaldri? 

Hesteyri var lifandi í huga mér í bernsku, Hansína mamma, langamma mín, síldarstöðin, 

maturinn sem borinn var fram: fiskurinn, egg og fugl, og aðalbláberin bláu – Ég áttaði mig 

varla á að það var horfinn heimur fyrr en sr. Jakob Jónsson flutti líkræðu yfir ömmu minni, 

tveimur áratugum eftir að allir voru fluttir burtu úr Sléttuhreppi.  Allt fólkið var horfið; fólkið 

fór eins og svo margir hópar, stundum heilu þjóðflokkarnir, á undan þeim, flutti burt í leit að 

betra lífi, varð flóttafólk í eigin landi. 

Fólkið flúði undan atvinnuleysi, gömlu atvinnuvegirnir dugðu ekki lengur, en hvert fór það? 

Syðra var krökkt af fólki og skortur á húsnæði á árunum eftir aðra heimsstyrjöld. 

Barnafjölskyldur og ungar einhleypar stúlkur bjuggu við kröpp kjör í Reykjavík eða 

nágrannabæjum, höfðu sjaldnast eigin eldunaraðstöðu hvað þá baðherbergi, Þá var gott að 



eiga sveitunga og vini sem voru farnir á undan og gátu bent á húsnæði og vinnu, þótt allt 

væri smátt í sniðum og launin lág. 

Síðar féll lífið í sinn farveg, fólkið kom sér sæmilega fyrir og varð borgarar í nýju samfélagi. En 

það hélt saman, sagði sögur og gleymdi ekki átthögunum; það minntist þeirra og leitaðist við 

að varðveita tengslin í átthagafélaginu. Sumir voru feimnir við að viðhalda sérkennum sínum, 

til dæmis í málfari, en aðrir lögðu sig fram um það og þeir mega vera stoltir af sínum langa 

seim. 

Við erum öll gestir og hótel okkar er jörðin orti Tómas Guðmundsson. Enn er fólk á flótta um 

þessa jörð í leit að betra lífi. Enn er á lífi fólk sem flúði um Evrópu þvera og endilanga eftir 

hörmungar heimsstyrjaldarinnar síðari. Sum lönd eru þannig staðsett í veröldinni að íbúarnir 

mega sætta sig við að skipta ótt og títt um ríkisfang. Þar sem eitt sitt var Rússland, varð síðar 

Þýskaland og svo Litháen, svo Pólland, enn síðar hernumið af Þjóðverjum og svo sovéskt 

land. Þjóðabrotin voru misvel séð af valdhöfunum og margir máttu flýja. Halldór 

Guðmundsson holdgerir þessa sögu í bók sem kom út fyrir jólin um Mamúsku, konuna sem 

tók á móti honum í Frankfurt, veitti honum beina og sagði honum ótrúlega sögu sína. 

Nú eru það Sýrlendingar og Libýumenn og fleiri sem leita yfir hafið, flýja fjandsamlegt 

stjórnarfar, eyðileggingu og ofsóknir, stundum vegna kristinnar trúar, en mæta misjöfnum 

móttökum eftir flóttann. Kemur okkur það við? Frans páfi svaraði því er hann sagði á grísku 

eyjunni Lesbos: Við erum öll flóttamenn. 

Við höfum búið við stöðugt ástand í okkar heimshluta um langa hríð, svo lengi sem við flest 

okkar munum. Samt hafa orðið þjóðfélagsbreytingar, einnig hér á landi. Enn fækkar í sumum 

íslenskum byggðarlögum og þar af leiðandi í stofnunum eins og skólum. Þeir sem eftir sitja 

eiga æ erfiðara með að reka samfélag sitt. Aðrir skólar og stofnanir kljást við tímabundna 

offjölgun. Breytingarnar eru þó oftast viðráðanlegar, eru hluti að lygnum straumi tímans.  

En við megum ekki að halda að svo verði um alla ókomna tíð. Líf mannsins í veröldinni er 

ævarandi togstreita um gæðin: landið, afkomuna. Margt bendir til þess að loftslagsbreytingar 

af mannavöldum séu að einhverju leyti undirrót hins mikla fólksflótta og þjóðflutninga sem 

heimurinn stendur frammi fyrir nú um stundir. Þá er mikilvægt að við öll, ekki bara 

Íslendingar, stöndum saman eins og Sléttuhreppingar forðum, og við sem höfum rúm og 

getum gefið, styðjum þau sem neyðast til að hverfa frá átthögum sínum, hjálpum þeim að 

finna húsnæði og vinnu, og finna sjálf sig í nýju umhverfi.  

Allir flytja landið sitt og sveitina sína eða þorpið sitt með sér í hjarta sínu inn í nýju 

heimkynnin. Hjálpum þeim að skapa samruna með því gamla og því nýja.  Þegar fólkið hefur 

fundið sér og lífi sínu fast land undir fótum og nær að blómsta getur það fært nýja 

samfélaginu gjafir með arfi sínum: verkþekkingunni, siðmenningunni sem falin er í gömlu 

sögunum og söngvunum, virðingu fyrir lífinu, öllu því sem þau áttu og vilja ekki og mega ekki 

gleyma.  

